
VII.
MABOER.
Sasoedahnja Be Liauw brangkat, itoe pamoeda-pamoeda jang tadi berkoempoel di Soedi Mampir, katjoeali Ouw Tjhoet, semoea lantes berlaloe, aken siarken ini kadjadian penting pada sobat-sobat dan kenalannja, hingga satenga djam komoedian antero pendoedoek di sapoeter Toapekongstraat rame bitjarain ini perkara, jang dengen lekas djadi tersiar di saäntero kota. Satoe dari antara itoe pamoeda-pamoeda, jang anggep dirinja ada satoe djornalis sebab djadi correspondent pada bebrapa soerat kabar boeat toelis kabaran tèktèkbengèk, tida sia-siaken tempo lagi aken wartaken ini kadjadian jang sanget penting, jang dicopy djadi tiga lembar, jaitoe boeat Perniagaän, Djawa Tenga dan Pewarta Soerabaja. Dalem itoe kabaran ada ditjeritaken, bagimana pada hari Senen lohor toean Tjia Be Liauw, eigenaar dari cafe restaurant Soedi Mampir di X jang terkenal, soedah ditangkep oleh politie lantaran iapoenja koki, Njaie Sarnah, dengen gegabah soedah tjampoerin kepiting jang soedah boesoek ka dalem makanan jang dipesan oleh wijkmees-

